
telah diratjoenken dengan pangaroe dari gentjetan economie asing boeat pertjajaken bangsa asing dan tida pertjaja diri sendiri, dengen hasilnja jang oewang kertas sendiri tida bisa diselebarken.

Selaennja dari pada bankbiljet asing, adalah lagi bank exchange. Kita orang Tionghoa jang tinggal diplaboean pertjaja bank asing djoega dalem penoekaran dari kita poenja oewang. Tapi, dengen bikin exchange goena orang Tionghoa, bangsa asing boekan sadja kenaken commissie biasa dari bank dari satenga percent tapi djoega dapetken kaoentoengan dengen laen
djalan. Kapan kita beli satoe bankwissel, ia kenaken disconto atas exchange dari tael kadollar dan itoe kahilangan dari disconto ditempat sipengirim dan ditempat sipenerima ada berdjoembla doea atawa tiga percent paling sedikitnja. Saoepama, kaloe satoe bank asing di Kwangtung bikin satoe bankwissel atas Shanghai boeat $ 10.000 ia kenaken $ 500; salaennja ini dalem penoekaran oewang perak ketjil djadi Shanghai tael ia selamanja taro harga boeat Kwangtung poenja oewang perak ketjil lebih renda dan Shanghai tael lebih tinggi dan dapetken oentoeng, menoeroet marika sendiri poenja hitoengan, paling sedikit saratoes sampe doea ratoes dollars. Dengen mengirim $ 10.000 poelang-pegi diantara Canton dan Shanghai karoegian boeat sakali kirim ada doea atawa tiga ratoes dollar; dalem
tida lebih tiga poeloe penarikan wissel itoe djoembla soedah ketelen semoeanja oleh bank itoe! Sebabnja kenapa orang Tionghoa masi soeka biarken ini kahilangan adalah kerna marika soedah diratjoenken dengen gentjetan economie bangsa asing.

Kakwasa'annja bank asing di Tiongkok bisa diliat njata dari marika poenja bank deposito. Kaloe satoe orang Tionghoa ada poenja oewang dan ingin taro disatoe bank, ia tida maoe taoe apa bank Tionghoa ada poenja kapitaal besar atawa ketjil ada kasi renten tinggi atawa renda. Bagitoe lekas ia taoe bahoea itoe bank ada dikendaliken oleh orang Tionghoa, ia lantes rasahken jang taro oewang disitoe tida bagitoe safe, dan kerna itoe ia tida maoe taro oewang disitoe. Ia tida maoe taoe apa bank asing boleh diandelken atawa tida, apa ia bajar renten tinggi atawa renda; bagitoe ia denger bahoea itoe bank ada bank asing dan ada gatoeng merk asing, ia lantes rasa taro oewang disitoe ada slamat, dan betoel-betoel ia taro oewang disitoe. Biarpoen rentennja ada sanget ketjil, ia merasa tjoekoep.

